
					Prawfddarllenwyd y dudalen hon

Ewch y'mlaen drwy wych ymlyniad—grymus,

Yn myg rwymau cariad,

Lleufer mawr o'ch llafur mâd

Ga eraill yn gu wawriad.



Seithwell na doethwys Athen—dwys gydiwch

Mewn dysgeidiaeth drylen;

Boed pynciau eich llyfrau llên

Yn oleu a diniwlen.



Ymgyrhaedd am y gorau—a wneloch,

Yn ol eich talentau,

Ceir gweld llachar, glodgar, glau,

Urdduniant eich heirdd ddoniau.



Dilwgr a fo'r frawdoliaeth—heb goledd,

Bygylawg ddadleuaeth,

Nac aelod mewn ffregod ffraeth,

Flin yru am flaenoriaeth.



Cain addfwyn feib cynnyddfawr—a fyddoch,

A rhyfeddol glodfawr;

Gwyliwch yn ffel hyd elawr,

Fwy fwy, rhag chwyddo'n V fawr.



Yn bybyr, arwyr eirian,—dihalog,

Y deloch yn fuan;

Parch hynod, a chlod achlân,

Ennilloch o hyn allan.



Athrawon doethion a da—synwyrol,

Sy'n awr yn y Bala,

Michael a John union, a

Llewelyn, bri holl Walia.

